
KOMISIONERI PËR MBROJTJEN NGA DISKRIMINIMI 
 

Nr. 1336/1 prot.                                     Tiranë, më  07. 10. 2025 

 

 

 

 

V E N D I M 

 

Nr. 234, datë 07. 10. 2025 

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, Komisioneri për Mbrojtjen nga Diskriminimi mori në shqyrtim ankesën nr. 199, datë 

22.09.2025, të paraqitur nga shtetasi A. Xh. kundër Inspektoriatit Shtetëror Teknik dhe Industrial1 

(ISHTI), me pretendimin për diskriminim, për shkak të “bindjeve politike” dhe “çdo shkak tjetër”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I: 

I. Parashtrimi i fakteve sipas subjektit ankues. 

Sipas shpjegimeve të dhëna në formularin e ankesës, subjekti ankues në mes të tjerash informon 

se: “Unë, A. Xh., me profesion Inxhinier Elektrik, i punësuar pranë Inspektoratit Shtetëror Teknik 

dhe Industrial (ISHTI-t) deri më datë 3 Qershor 2025, paraqes pranë institucionit tuaj ankesën 

zyrtare për trajtim të pabarabartë, diskriminim të vazhdueshëm institucional dhe cenim të dinjitetit 

profesional e personal, me qëllim që të verifikoni shkeljet dhe të ndërhyni sipas kompetencave 

ligjore. 

1. DISKRIMINIM DHE TRAJTIM I PABARABARTË: 
- Përjashtimi nga vlerësimi i performancës për vitin 2024, ndonëse kjo procedurë është e 

detyrueshme për të gjithë punonjësit, përbën trajtim të pabarabartë dhe përjashtues. 

- Targetimi me masa disiplinore, duke filluar me një vërejtje me paralajmërim për largim 

nga puna, e ndjekur nga një tjetër “vërejtje me shkrim”, me qëllim të dukshëm penalizues. 

-  Mungesë përgjigjeje për observacionin që kam paraqitur në mënyrë zyrtare pas marrjes 

së masës me paralajmërim. 

 

1 Në vijim referohet në vendim me shkurtimin ISHTI. 

- Në seancën dëgjimore të datës 15.04.2025 për masën me shkrim, nuk më është dhënë 

vendimi përfundimtar, duke lënë pezull statusin tim dhe duke cenuar të drejtën për t’u 

mbrojtur e për t’u ankuar. 

 

2. SHKELJE TË RËNDA PROCEDURALE DHE ADMINISTRATIVE 

- Masa “Vërejtje me shkrim”, është propozuar në kundërshtim me nenin 23 të Rregullores 

së Brendshme të ISHTI-t, miratuar me Urdhër nr. 297, datë 25.11.2024, e cila parashikon 

që vetëm drejtori përkatës i linjës ose shefi i sektorit ka të drejtë të propozojë masa 

disiplinore. Në rastin tim, propozimi u bë nga struktura jo kompetente. 

- Ndryshimi i pozicionit të punës pa dakordësinë time dhe pa kontratë të firmosur, 

pavarësisht refuzimit tim me shkrim. Në dokumentet zyrtare të lirimit, unë figuroj i 

punësuar në një drejtori që nuk e kam pranuar kurrë me firmë - kjo përbën manipulim të 

të dhënave zyrtare dhe cenim të statusit ligjor. 

- Në një nga takimet e realizuara me procesverbal, jam vënë nën presion të nënshkruaj 

kontratën, me referenca të padrejta ndaj situatës sime ekonomike (“ke kredi, duhet të 

firmosësh”). 

- Veprimi i strukturave drejtuese është kryer në kundërshtim të hapur me Ligin nr. 99/2024 

“Për Inspektimin në Republikën e Shqipërisë”, i cili ka hyrë në fuqi më 13 maj 2025, dhe 

sipas njoftimit të shpërndarë nga Inspektorati Qendror me protokoll zyrtar, ndalon çdo 

veprim organizativ deri në miratimin e akteve nënligjore, përfshirë ndryshimet e 

pozicioneve dhe masat administrative për inspektorët. 

 

3. SHQETËSIMET PROFESIONALE TË NEGLIZHUARA 

- Gjatë ushtrimit të detyrës, kam ngritur verbalisht në mënyrë të përsëritur shqetësimin për 

punësimin e personave jo-profesionistë në Drejtorinë e Inspektimit të Pajisjeve dhe 

Instalimeve Elektrike dhe Makinerive Ngritëse, çka përbën rrezik real për jetën e tyre dhe 

të të tjerëve në ambiente me rrezik të lartë elektrik. Ky shqetësim është injoruar dhe është 

ndjekur me penalizim ndaj meje, çka përforcon bindjen për një qëndrim përjashtues dhe 

hakmarrës institucional. 

 

4. NDERHYRJF TË PAPËRSHTATSHME ME NATYRË POLITIKE 

Ndër të tjera, dëshiroj të theksoj se gjatë periudhës së fushatës së fundit zgjedhore, jam 

kontaktuar disa herë në mënyrë të përsëritur telefonikisht nga një punonjëse e Inspektoratit, e cila 

më komunikoi se ishte caktuar nga Kryeinspektori për të më kërkuar të kontribuoja në drejtim të 

mbështetjes së një subjekti politik. Megjithëse nuk pranova dhe nuk u përfshiva në asnjë mënyrë, 

komunikimet telefonike ishin të përsëritura dhe të qarta në qëllimin e tyre. E shmanga këtë 

përfshirje duke ruajtur qëndrimin tim profesional dhe të pavarur, siç e kërkon edhe pozicioni i një 

inspektori shtetëror. Pas kësaj periudhe, nisën menjëherë masat administrative ndaj meje, përfshi 

masa disiplinore, dhe në fund largimin nga detyra, ndonëse nuk kishte ndonjë shkelje të justifikuar 

nga ana ime. Kjo rrethanë përforcon bindjen se ndaj meje është ushtruar diskriminim dhe 

hakmarrje institucionale për shkak të bindjeve ose mosangazhimit politik, në kundërshtim me 

parimet e barazisë në trajtim, të garantuara nga Ligji Nr. 10221/2010 “Për mbrojtjen nga 

diskriminimi””. 
 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit për shkak të bindjeve politike dhe çdo shkak tjetër nga ana e Inspektoriatit Shtetëror 

Teknik dhe Industrial, si dhe rekomandimin për dëmshpërblim financiar.  

Pas shqyrtimit paraprak të ankesës së depozituar pranë Komisionerit, u konstatua se ajo kishte 

mangësi të anës formale, në lidhje me shkaqet e pretenduara të diskriminimit dhe lidhjes së tyre, 

me trajtimit më pak të favorshëm.  

Për këtë arsye, me e-mail-in datë 24.09.2025, Komisioneri për Mbrojtjen nga Diskriminimi, ka 

kërkuar nga subjekti ankues informacionin dhe dokumentacionin si më poshtë: 

- Shpjegime më të hollësishme në lidhje me shkaqet e pretenduara për diskriminim, duke 

përcaktuar qartë cila është karakteristika, apo veçantia që mbart dhe që prezumohet të ketë 

ndikuar në kryerjen e sjelljes diskriminuese. Ky informacion duhet të shoqërohet me fakte 

dhe prova konkrete që vërtetojnë mbartjen e këtyre shkaqeve të pretenduara. Pra, 

duhen shpjeguar, cilat janë bindjet politike dhe si provohen ato?  

- Lidhur me pretendimin e diskriminimit për çdo shkak tjetër, duhet sqaruar, cila është 

veçantia apo cilësia e veçantë që mund të përfshihet tek çdo shkak tjetër, që ka ndikuar në 

trajtimin e diskriminues të pretenduar. Ky informacion duhet të shoqërohet me fakte dhe 

prova konkrete që vërtetojnë mbartjen e shkakut të pretenduar. 

- Përveç përshkrimit të shkaqeve, është e nevojshme të sqarohet në mënyrë të qartë se si këto 

shkaqe kanë ndikuar drejtpërdrejt në trajtimin diskriminues. Të përshkruhen lidhja midis 

rrethanave të paraqitura dhe pasojave konkrete  të përjetuara për shkak të tyre. 

- Informacion nëse, janë adresuar shqetësimet për diskriminimin tek drejtuesit e ISHTI-t. 
- Informacion nëse, është ngritur kërkesë padi në organet gjyqësore lidhur me zgjidhjen e 

marrëdhënieve të punës.  

- Nga sa referohet në ankesë, theksohet se është ngritur shqetësimi tek eprorët lidhur me 

punësimin e punonjësve jo specialist pranë ISHTI-t. Në ç'formë janë paraqitur këto 

shqetësime dhe a mund të provohen ato? 

- Sa i përket bindjeve politike, a është angazhuar ndonjëherë në ndonjë subjekt politik? Nëse 

po, a mund ta provohet ky angazhim? 

- Si mund të provohet pretendimi, se është kërkuar nga përfaqësues të punëdhënësit 

mbështetja e një subjekti politik? Për cilin subjekt politik bëhet fjalë dhe cili është personi 

që ka kërkuar angazhimin?  

 

Në plotësim të informacionit të kërkuar më lartë, ankuesi përmes e-maleve datë 25-26.09.2025, ka 

informuar Komisionerin ndër të tjera se: “...1. Unë nuk kam asnjë angazhim politik dhe nuk kam 

mbajtur asnjë funksion apo aktivitet të lidhur me ndonjë subjekt politik, as në të shkuarën dhe as 

në të tashmen. Pra, nuk ekziston asnjë bindje apo aktivitet politik që mund të provohet përmes 

dokumenteve ose veprimtarive konkrete nga ana ime. Megjithatë, gjatë muajve mars–prill 2025, 

punonjësja A. Xh., e caktuar nga vetë Kryeinspektori, më ka bërë thirrje përmes aplikacionit 

WhatsApp që të merrja pjesë në aktivitete politike për mbledhje votash në mbështetje të Partisë 

Socialiste. Unë nuk jam paraqitur asnjëherë në këto takime dhe i kam shmangur me vetëdije, pasi 

i konsideroj të papërshtatshme dhe jashtë çdo lidhjeje me detyrën time si inspektor. Refuzimi im 

për t’u bërë pjesë e këtyre aktiviteteve politike u perceptua nga drejtuesit e institucionit si mungesë 

lojaliteti politik. Kjo solli si pasojë një trajtim diskriminues ndaj meje, i cili u konkretizua në masat 

e mëvonshme disiplinore dhe administrative, si: vërejtja me shkrim, thirrja në komision disipline, 

urdhri për ndryshim të detyrës pa dakordësinë time dhe në fund shkarkimi nga puna. Pra, ndonëse 

nuk kam dhe nuk kam pasur asnjë angazhim politik, pasojat e mësipërme lidhen drejtpërdrejt me 

perceptimin e refuzimit tim për të marrë pjesë në aktivitete politike për mbledhje votash, çka 

përbën shkak të diskriminimit ndaj meje. 

2. Sqarim i përgjithshëm mbi “veçantinë apo cilësinë time” 

Unë nuk mbaj asnjë cilësi të veçantë biologjike, sociale apo fetare që të më vendosë në pozita 

diskriminuese. Megjithatë, situata ime e veçantë lidhet me profilin profesional dhe integritetin në 

ushtrimin e detyrës si inspektor teknik elektrik, si dhe me refuzimin për t’u përfshirë në aktivitete 

jashtë funksionit tim institucional, përfshirë kërkesat e bëra nga punonjës të caktuar për të marrë 

pjesë në mbledhje politike. 

- Elementi dallues që çoi në trajtimin diskriminues: 

Profesionalizmi dhe përvoja – Me 10 vite eksperiencë në ISHTI dhe rreth 20 vite në fushën e 

inxhinierisë elektrike, isha një nga inspektorët më të specializuar në sektorin e pajisjeve elektrike. 

Ky profil përfaqësonte një veçanti profesionale që duhej të vlerësohej, por në vend të kësaj u 

përdor si bazë për të më larguar nga sektori ku kontribuoja më së shumti. 

- Qëndrimi im i paanshëm: Nuk pranova të bëja kompromis me detyrën time duke marrë pjesë 

në aktivitete të mbledhjes së votave për Partinë Socialiste. Ky refuzim u perceptua nga drejtuesit 

si mungesë lojaliteti dhe shërbeu si bazë për trajtim të diferencuar. 

- Kujdesi për të respektuar ligjin: Në të gjitha rastet e punës sime, i jam përmbajtur vetëm 

rregulloreve dhe ligjeve teknike, pa u përfshirë në interesa jashtë profesionale. Kjo cilësi është 

interpretuar si “mospërputhje me linjën” e kërkuar nga drejtuesit. 

- Pasojat e lidhura me këtë veçanti: Nuk u thirra në procesin e vlerësimit të performancës për 

vitin 2024 (ndryshe nga të gjithë kolegët e mi që u thirrën në janar 2025). 

Kur shkova të pyes në zyrën e Burimeve Njerëzore për një email standard mbi orarin, ndërkohë 

që kolegët e tjerë e kaluan pa pasoja – dhe ndaj meje u aplikua masa disiplinore 'vërejtje me 

shkrim'. 

Pas kundërshtimit tim të ligjshëm ndaj urdhrit për ndryshim detyre, u thirr komisioni disiplinor 

në mënyrë sipërfaqësore dhe më pas, pa marrë vendim të qartë, procedura çoi në largimin tim nga 

puna... 

Pra, veçantia ime nuk lidhet me bindje politike personale – të cilat unë nuk i mbaj – por me 

refuzimin për t’u angazhuar politikisht dhe për të devijuar nga detyra ime profesionale, që më 

vendosi në shënjestër të diskriminimit dhe masave të njëanshme... 

4. Unë nuk kam adresuar një ankesë të posaçme dhe të drejtpërdrejtë për diskriminim pranë 

drejtuesve të ISHTI, pasi në vetvete drejtuesit ishin ata që kryenin ose urdhëronin sjelljet 

diskriminuese ndaj meje. Në këtë rrethanë, unë e konsiderova të pavlefshme dhe pa efekt që të 

kërkoja mbrojtje nga i njëjti organ ku buronte diskriminimi... 

6. Unë kam ngritur vazhdimisht shqetësimin lidhur me punësimin e punonjësve jo specialist 

pranë ISHTI, konkretisht në Drejtorinë e Inspektimit të Pajisjeve dhe Instalimeve Elektrike dhe 

Makinerive Ngritëse duke e konsideruar këtë praktikë në kundërshtim me ligjin dhe standardet 

profesionale të funksionimit të institucionit. Shqetësimet i kam paraqitur: 1. Në mënyrë verbale, 

gjatë mbledhjeve të brendshme të punës dhe takimeve me eprorët, ku kam theksuar rrezikun që 

sjellin për sigurinë teknike punësimet e personave pa profil profesional përkatës... 

7. Nuk kam qenë dhe nuk jam i angazhuar në asnjë subjekt politik, ndaj nuk kam asnjë provë 

apo dokument për një angazhim të tillë. Bindjet e mia personale nuk janë të lidhura me ndonjë 

parti politike. 

8. Pretendimin tim e provoj mbi faktin se gjatë periudhës mars- fillim prill 2025, kam marrë 

thirrje dhe ftesa të përsëritura përmes aplikacionit WhatsApp nga punonjësja e ISHTI-t, znj. A. 

Xh. Objekt i këtyre thirrjeve ishte i qartë: grumbullimi i votave dhe angazhimi në mbështetje të 

subjektit politik Partia Socialiste. 

Megjithatë, dua të theksoj se unë asnjëherë nuk jam paraqitur dhe as nuk kam marrë pjesë në 

ndonjë aktivitet të tillë politik. Qëndrimi im ka qenë neutral dhe profesional, duke u shmangur nga 

çdo angazhim i kësaj natyre. Ky refuzim për të u angazhuar në aktivitete politike është interpretuar 

në mënyrë të padrejtë nga drejtuesit si mungesë lojaliteti, gjë që solli më pas pasoja të 

drejtpërdrejta në trajtimin tim, përfshirë masa ndëshkuese dhe në fund largimin nga puna...”. 

 

II. Nga shqyrtimi paraprak i ankesës u konstatua se:   

Në nenin 1 të ligjit 10221/2010 “Për Mbrojtjen nga Diskriminimi”, të ndryshuar, përcaktohet se: 

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër”.  

Diskriminimi përkufizohet nga ligji 10221/2010 “Për Mbrojtjen nga Diskriminimi”, të ndryshuar, 

në nenin 3, pika 1, si: “‘Diskriminim’ është çdo dallim, përjashtim, kufizim ose preferencë, bazuar 

në cilindo shkak të përmendur në nenin 1 të këtij ligji, që ka si qëllim ose pasojë pengesën ose 

bërjen të pamundur të ushtrimit në të njëjtën mënyrë me të tjerët të të drejtave e lirive themelore 

të njohura nga Kushtetuta e Republikës së Shqipërisë, aktet ndërkombëtare të ratifikuara nga 

Republika e Shqipërisë, si dhe nga ligjet në fuqi”. 

Në bazë të nenit 7, të ligjit 10221/2010 “Për Mbrojtjen nga Diskriminimi”, të ndryshuar, mbrojtja 

nga diskriminimi garantohet ndaj çdo veprimi ose mosveprim të autoriteteve publike ose të 

personave fizikë a juridikë që marrin pjesë në jetën dhe sektorët publikë ose privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta ose të ngjashme, në 

krahasim me persona të tjerë ose grupe të tjera personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, Ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese. 

Nga shqyrtimi paraprak i dokumentacionit të depozituar nga ankuesi pranë KMD-së, Komisioneri 

konstaton se: 

Në ankesën e përcjellë nga subjekti ankues pranë Komisionerit, është pretenduar se trajtimi i tij i 

padrejtë apo i pafavorshëm nga ISHTI, ka ardhur për shkak të bindjes politike dhe ngritjen e 

shqetësimit tek eprorët lidhur me punësimin e punonjësve jo profesionit, jo specialist. 

 

Së pari, dokumentimi i shkaqeve për të cilat pretendohet diskriminimi është thelbësor në çështjen 

e provimit të tij, për të cilin ankuesi pretendon se ka ardhur si pasojë e posedimit të tyre. 

Së dyti, pasi ankuesi të ketë provuar se mbart shkaqet e pretenduara, duhet që të sjellë indicie, fakte 

apo prova që të dokumentojë, se pikërisht bazuar në këto shkaqe (bindja politike dhe gjendja 

arsimore), ai është trajtuar në mënyrë të pabarabartë e të pafavorshme nga ana e ISHTI-t. 

Në lidhje me pretendimin për diskriminim për shkak të bindjes politike, Komisioneri vlerëson se, 

vetëm fakti që një person posedon një shkak të mbrojtur, nuk mjafton për të ngritur një pretendim 

për diskriminim. Personi i cili pretendon se është diskriminuar për shkakun e pretenduar, por jo 

vetëm, duhet të parashtrojë fakte nga të cilat mund të prezumohet se ka një diferencë në trajtim 

dhe se kjo diferencë në trajtim pretendohet se ka si bazë shkakun e mbrojtur, që në çështjen objekt 

shqyrtimi është bindja politike e ankuesit. Lidhur me dokumentimin e shkakut, Komisioneri për 

Mbrojtjen nga Diskriminimi ka kërkuar nga subjekti ankues, fakte dhe prova për të provuar bindjen 

e tij politike. 

Pala ankuese nuk ka parashtruar fakte apo rrethana nga të cilat të mund të prezumohet se ka patur 

sjellje, veprime apo mosveprime të punëdhënësit, që të jenë motivuar apo nxitur nga bindja politike 

e ankuesit. Sa i përket bindjeve politike ankuesi ka pretenduar se: “...Unë nuk kam asnjë angazhim 

politik dhe nuk kam mbajtur asnjë funksion apo aktivitet të lidhur me ndonjë subjekt politik, as në 

të shkuarën dhe as në të tashmen. Pra, nuk ekziston asnjë bindje apo aktivitet politik që mund të 

provohet përmes dokumenteve ose veprimtarive konkrete nga ana ime. Megjithatë, gjatë muajve 

mars–prill 2025, punonjësja A. Xh., e caktuar nga vetë Kryeinspektori, më ka bërë thirrje përmes 

aplikacionit WhatsApp që të merrja pjesë në aktivitete politike për mbledhje votash në mbështetje 

të Partisë Socialiste. Unë nuk jam paraqitur asnjëherë në këto takime dhe i kam shmangur me 

vetëdije, pasi i konsideroj të papërshtatshme dhe jashtë çdo lidhjeje me detyrën time si inspektor. 

Refuzimi im për t’u bërë pjesë e këtyre aktiviteteve politike u perceptua nga drejtuesit e 

institucionit si mungesë lojaliteti politik. Kjo solli si pasojë një trajtim diskriminues ndaj meje, i 

cili u konkretizua në masat e mëvonshme disiplinore dhe administrative, si: vërejtja me shkrim, 

thirrja në komision disipline, urdhri për ndryshim të detyrës pa dakordësinë time dhe në fund 

shkarkimi nga puna. Pra, ndonëse nuk kam dhe nuk kam pasur asnjë angazhim politik, pasojat e 

mësipërme lidhen drejtpërdrejt me perceptimin e refuzimit tim për të marrë pjesë në aktivitete 

politike për mbledhje votash, çka përbën shkak të diskriminimit ndaj meje...”. 

Nga informacioni i sipërcituar, ankuesi nuk ka vënë në dispozicion të Komisionerit fakte dhe prova 

sa i përket bindjeve politike të tij. Pretendimet sa i përket bindjeve politike, ankuesi i parashtron 

në kuadër të perceptimeve të punonjëses A. Xh., si dhe pretendimin se ka refuzuar pjesëmarrjen 

në aktivitete politike, por pa paraqitur asnjë fakt lidhur me to.  

Nga shqyrtimi administrativ i ankesës nr. 56, datë 21.03.2024, të trajtuar më parë, me subjekt 

ankues z. L. M., kundër ISHTI-t, Komisioneri ka konstatuar në vendimmarrjen e tij se: “Nga 

hulumtimet e bëra kryesisht nga Komisioneri nuk u arrit të siguroheshin informacione apo prova 

e fakte lidhur me bindjet politike të punëdhënësit/Kryeinspektorit të ISHTI-t, apo që të ishin të 

ndryshme nga bindjet politike të ankuesit; Nga ana tjetër, ankuesi nuk depozitoi fakte e prova që 

të dëshmonin e provonin bindjet politike të punëdhënësit”2. Edhe në rastin konkret, ankuesi A. 

Xh., nuk ka vënë në dispozicion të Komisionerit asnjë fakt apo provë për të vërtetuar bindjet e tij 

politike apo të punëdhënësit/Kryeinspektorit të ISHTI-t.  

Gjithashtu, ankuesi nuk arriti të vërë në dispozicion të Komisionerit asnjë provë apo fakt, sa i 

përket pretendimit lidhur me qëndrimin kritik që mund të ketë mbajtur ndaj eprorëve, sa i përket 

emërimit/punësimit të punonjësve jo profesionit, jo specialist në pozicionet e Inspektorëve të 

ISHTI-t. 

Dokumentimi i një karakteristike individuale është thelbësor në çështjen e provimit të “shkakut” 
për të cilin subjekti ankues pretendon se si pasojë e posedimit të tij i kanë ardhur më pas, të gjitha 

pasojat e pretenduara. Në rastin e mosdokumentimit të “shkakut”, nuk mund të dilet në 

përfundimin se paligjshmëritë e pretenduara nga subjekti ankues lidhen pikërisht me një 

karakteristikë individuale. 

Në rastin konkret, ankuesi nuk ka vënë në dispozicion të Komisionerit fakte dhe prova sa i përket 

shkaqeve të pretenduara prej tij. Sakaq, pretendimet e ankuesit mbeten deklarative dhe të 

paprovuara se si bindjet politike dhe qëndrimet kritike të tij, kanë shërbyer në situatën 

diskriminuese të pretenduar. Nga informacioni i dhënë, evidentohet se (sipas tij), ankuesit i është 

kërkuar nga punonjësja A. Xh., të angazhohet gjatë fushatës zgjedhore të datës 11.05.2025, 

ndërkohë që masat disiplinore ndaj tij kanë nisur që prej vitit 2023. Pra, përpara kësaj periudhe, 

 

2 Citim nga Vendimi nr. 207, datë 22.07.2024 L. M kundër ISHTI. 

ku i është kërkuar angazhimi në fushatën zgjedhore. Sa i përket qëndrimeve kritike lidhur me 

punësimin e punonjësve jo profesionit, në pozicionet e Inspektorëve të ISHTI-t, ankuesi nuk vuri 

në dispozicion asnjë provë apo fakt se kur i ka mbajtur qëndrimet kritike dhe me cilat raste lidhen.  

Komisioneri  vlerëson se, në lidhje me shkakun e pretenduar të diskriminimit, pala ankuese në 

radhë të parë duhet të provojë se, shkaku i pretenduar është një shkak që gëzon mbrojtje sipas 

ligjit, dhe në radhë të dytë duhet të provojë ekzistencën e tij. E njëjta qasje gjen zbatim edhe kur 

pretendohet se diskriminimi ka ndodhur për më shumë se një shkak. Megjithatë, vetëm identifikimi 

i një ose më shumë shkaqeve, të cilat mbrohen në mënyrë të shprehur nga ligji, nuk është e 

mjaftueshme për të ngritur një pretendim për diskriminim. Personi i cili pretendon se është 

diskriminuar për një ose më shumë se një nga shkaqet e mbrojtura, duhet të parashtrojë fakte nga 

të cilat mund të prezumohet se ka një diferencë në trajtim dhe se kjo diferencë në trajtim 

pretendohet se ka si bazë shkakun ose shkaqet e mbrojtura.   

 

Në thelb të diskriminimit, është trajtimi i diferencuar dhe më pak i favorshëm, i shfaqur qoftë në 

formën e dallimit, kufizimit, përjashtimit ose preferencës dhe që ka për bazë një nga shkaqet e 

mbrojtura nga ligji. Pra, jo çdo diferencë në trajtim apo trajtim më pak i favorshëm gëzon mbrojtje 

nga ligji. Mbrojtja nga diskriminimi sipas ligjit garantohet vetëm për ato diferenca në trajtim apo 

trajtime më pak të favorshme që kanë për bazë një nga shkaqet e mbrojtura. Në mungesë të një 

shkaku të mbrojtur, jo çdo diferencë në trajtim apo trajtim i pafavorshëm konsiderohet diskriminim 

sipas ligjit. Gjithashtu, jo çdo diferencë në trajtim është diskriminim, por vetëm ato që nuk kanë 

një justifikim objektiv dhe të arsyeshëm. Pra, nëse për diferencën në trajtim konstatohet se ka një 

justifikim objektiv dhe të arsyeshëm, atëherë trajtimi ndryshe është i përligjur dhe nuk është i 

ndaluar nga ligji. 

 

Diskriminimi karakterizohet nga trajtimi i diferencuar, pra duhet të demonstrohet se “viktima” e 

pretenduar është trajtuar në mënyrë më pak të favorshme, pikërisht për shkak të një karakteristike 

të saj që përfshihet në “shkakun e mbrojtur”, të cilën ankuesi nuk arriti ta provonte e dokumentonte 

se e posedonte atë.  

 

Bazuar në përkufizimin që ligji i bën diskriminimit, jo çdo sjellje e kundërshtuar për paligjshmëri 

apo trajtim të pabarabartë, është një sjellje diskriminuese. Një sjellje diskriminuese në çdo rast 

është një sjellje e paligjshme, por jo çdo sjellje e paligjshme konsiderohet diskriminuese.  

Në kontekst të sa më sipër, Komisioneri vlerëson, se ankuesi nuk ka dhënë informacion për të 

shpjeguar dhe dokumentuar, se si kanë ndikuar shkaqet e pretenduara në trajtimin e pafavorshëm 

të tij, në kuptim të ligjit “Për Mbrojtjen nga Diskriminimi”, i ndryshuar3. 

Për sa më sipër, referuar nenit 33/4/b, të ligjit nr. 10221/2010 “Për Mbrojtjen nga Diskriminimi”, 

të ndryshuar, i cili citon se: “Ankesa nuk pranohet nëse: …….., b) ...... është e papajtueshme me 

 
3 https://www.kmd.al/shkaqet-e-diskriminimit/ 

dispozitat e këtij ligji;”, ankesa nuk mund të pranohet dhe për rrjedhojë nuk mund t’i nënshtrohet 

procedurave të mëtejshme të parashikuara në ligj për shqyrtimin e saj4. 

Pra, konkludojmë se nuk plotësohen kriteret ligjore të përcaktuara nga ligji nr. 10221/2010 “Për 

Mbrojtjen nga Diskriminimi”, i ndryshuar, për pranimin e ankesës pranë Komisionerit për 

Mbrojtjen nga Diskriminimi.  

PËR KËTO ARSYE: 

Mbështetur në nenin 21/1, nenin 32, pika 1/a, si dhe nenin 33, pikat 1, 4/b, të ligjit 10221/2010 

“Për Mbrojtjen nga Diskriminimi”, të ndryshuar,  

 

V E N D O S I: 

1. Mospranimin e ankesës nr. 199, datë 22.09.2025, të subjektit ankues, A. Xh., pasi nuk 

plotësohen kriteret përkatëse të parashikuara nga ligji 10221/2010 “Për Mbrojtjen nga 

Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 

 KOMISIONERI 
 

 
  Robert GAJDA 

 

 

 

 

(Shkaku: Bindjet politike dhe çdo shkak tjetër) 

(Fusha: Punësim) 

 

 
4 Për analogji citojmë vendimet: nr. 4, datë 08.01.2024, nr. 160, datë 29.05.2024 dhe nr. 177, datë 05. 08. 2025, të KMD-së. 

